
Annotatsiya: Maqolada muhandislarda fazoviy tasavvur va kreativ fikrlash
kompetensiyalarini rivojlantirish metodikasini takomillashtirish masalalari tahlil
qilingan. Tadqiqotda “Qayta tiklanuvchi energiya manbalari asosidagi energiya
qurilmalari”  ta’lim  yo‘nalishi  misolida  o‘quv  rejalarning  didaktik
modernizatsiyasi,  raqamli  texnologiyalar,  simulyatsiya  va  interaktiv  metodlar
integratsiyasi  ko‘rib  chiqilgan.  Didaktika  nazariyasi,  shaxsga  yo‘naltirilgan
yondashuv va innovatsion o‘qitish uslublari asosida fazoviy va kreativ tafakkurni
rivojlantirishning  amaliy  mexanizmlari  ishlab  chiqilgan.  Natijalar,  o‘quv
jarayonini  modernizatsiya  qilish  muhandislik  ta’limining  samaradorligini
oshirishga bevosita ta’sir ko‘rsatishini ko‘rsatadi.

Аннотация: В  статье  рассмотрены  вопросы  совершенствования
методики  развития  пространственного  воображения  и  креативного
мышления  в  системе  технического  образования.  На  примере  направления
«Энергетические установки на основе возобновляемых источников энергии»
анализируются  процессы  модернизации  учебных  планов,  интеграции
цифровых технологий, симуляционных и интерактивных методов обучения.
Исследование основано на положениях современной дидактики, личностно-
ориентированного  подхода  и  инновационных  педагогических  технологий.
Полученные  результаты  показывают,  что  модернизация  содержания
образования способствует формированию профессиональных компетенций
будущих инженеров и повышает эффективность инженерного образования
в целом.

Kirish
So‘nggi  yillarda  ta’lim  sohasida  ilmiy  yondashuvlar,  pedagogik

texnologiyalar  va raqamli  transformatsiya jarayonlarining jadallashuvi natijasida
oliy ta’lim tizimi  sifat  jihatdan yangi  bosqichga ko‘tarilmoqda.  Bu o‘zgarishlar
ta’limni faqat bilim berish jarayoni emas, balki inson kapitalini shakllantiruvchi va
barqaror ijtimoiy rivojlanishga xizmat qiluvchi tizim sifatida talqin etishni talab
etmoqda.  Shu  nuqtai  nazardan,  zamonaviy  muhandis  oliy  ta’limining  asosiy
maqsadi  muhandis  tafakkur,  fazoviy  tasavvur  va  kreativ  fikrlash
kompetensiyalariga ega, innovatsion muhandislik muammolarini mustaqil hal qila
oladigan mutaxassislarni tayyorlashdan iborat.

Ta’limni  modernizatsiya  qilish  jarayoni  ilmiy-pedagogik  yondashuvlarni
qayta ko‘rib chiqishni, o‘quv mazmunini zamonaviy raqamli texnologiyalar bilan
uyg‘unlashtirishni,  didaktikaning  nazariy  va  amaliy  tamoyillarini  qayta  tahlil
qilishni  talab  etmoqda.  Shu  bilan  birga,  fazoviy  tasavvur  va  kreativ  fikrlashni
rivojlantirishga  qaratilgan  metodik  tizimni  yaratish  muhandis  oliy  ta’limining
asosiy ustuvor yo‘nalishlaridan biri sifatida shakllanmoqda. Mazkur maqolada ana
shu  jarayonlarning  nazariy-metodik  asoslari  va  didaktik  integratsiyasi  tahlil
qilinadi.

Adabiyotlar taxlili



So‘nggi  yillarda  ta’lim  sohasida  ilmiy  yondashuvlar  va  pedagogik
texnologiyalar jadal rivojlanib, ta’lim tizimini sifat jihatdan yangi bosqichga olib
chiqdi.  Bu o‘zgarishlar  ta’limni faqat  bilim berish jarayoni  sifatida emas,  balki
inson  kapitalini  shakllantirish  va  jamiyatning  barqaror  rivojlanishiga  xizmat
qiluvchi tizim sifatida qarash zarurligini ko‘rsatmoqda. Shunday sharoitda ta’limni
takomillashtirish uchun o‘tgan tajribani tanqidiy tahlil qilish, erishilgan yutuqlar va
mavjud  kamchiliklardan  saboq  chiqarish  hamda  kelajakdagi  ta’lim jarayonini
takomillashtirishga  xizmat  qiladigan  amaliy  xulosalarni  ishlab  chiqish  dolzarb
vazifaga  aylanmoqda.  Hozirgi  kunda  oliy  ta’lim  tizimida  insonni  zamonaviy
texnologiyalar,  innovatsiyalar  va  ijtimoiy  o‘zgarishlarga  tayyor  holda
shakllantirish  g‘oyasi  ustuvor  ahamiyat  kasb  etmoqda.  Bu  yondashuv  fan  va
texnika  yutuqlarini  o‘zlashtirish  qobiliyatini  rivojlantirish,  an’anaviy  qadriyatlar
bilan  zamonaviy  kompetensiyalar  uyg‘unligini  ta’minlash  hamda  mehnat
bozoridagi tez o‘zgarishlarga moslashish salohiyatini kuchaytirishni ko‘zda tutadi.
Ta’lim tizimini  modernizatsiya  qilish  jarayoni  mazmunni  yangilash  bilan  birga
ijtimoiy  barqarorlik,  iqtisodiy  o‘sish  va  fuqarolik  mas’uliyatini
mustahkamlaydigan qadriyatlarni ham targ‘ib etishga qaratilgan [1,2,3].

Ta’lim  sohasida  amalga  oshirilayotgan  ilmiy  tadqiqotlar  metodologik
yondashuvlar  va  bilish  usullarining  keng  qamrovli  xilma-xilligini  namoyon
etmoqda. Bu holat ta’limni ko‘p qirrali ijtimoiy va ma’naviy tizim sifatida tahlil
etish imkonini beradi. Ijtimoiy-gumanitar fanlar konsepsiyalarining ta’lim sohasiga
moslashtirilishi orqali o‘quv jarayonining murakkab sharoitlari va inson omilining
ta’siri chuqurroq anglanadi. Epistemologik asoslar, tadqiqot metodlari va predmet
sohalarining bunday ko‘pligi  zamonaviy ta’limda ilmiy izlanish madaniyatining
yuksak darajasini ifodalaydi [4].  Global siyosiy va iqtisodiy jarayonlarda ta’lim
sohasiga  bo‘lgan  e’tiborning  ortishi  bu  tendensiyani  yanada  kuchaytirmoqda.
Ta’lim jamiyat taraqqiyoti va innovatsion rivojlanishga olib boruvchi asosiy yo‘l
sifatida talqin qilinmoqda, bu esa siyosiy tashabbuslar,  investitsiyalar va amaliy
dasturlar  hajmining  oshishiga  sabab  bo‘lmoqda.  Masalan,  AQShda  2000–2015
yillar  davomida  PhD darajasini  olgan  mutaxassislar  sonining  65  foizga  o‘sishi
ta’lim sohasiga  bo‘lgan  ilmiy  qiziqishning  barqaror  o‘sib  borayotganini  yaqqol
namoyon etadi [5].

Didaktikaning nazariy asoslari nuqtai nazaridan, o‘qitish jarayoni shaxsning
ichki motivatsiyasiga tayanuvchi faol bilish amaliyotidir.

Carl Rogersning ta’lim haqidagi qarashlariga ko‘ra, “ta’limning eng muhim
vazifasi — shaxsda o‘rganishga ichki ehtiyoj va o‘zini rivojlantirishga intilishni
shakllantirishdir”,  bu  jarayon  shaxsiy  tajriba,  mazmunli  o‘quv  muhiti  va  erkin
fikrlashni  rag‘batlantiruvchi  pedagogik  munosabatlar  orqali  amalga  oshadi.  [6].
O‘qish  jarayoni  esa  atrof-muhitni  bevosita  kuzatish  va  amaliy  tajriba  asosida
anglash  orqali  amalga  oshadi  [7].  Klassik  didaktikada  I.G.  Pestalozzi ta’limni
insonning tabiiy qobiliyatlarini rivojlantiruvchi jarayon sifatida ko‘rgan bo‘lsa [8],
F.  Froebel ta’limni  bolalarning  tabiiy  qiziqishi  va  o‘yin  orqali  o‘rganishiga
asoslangan  jarayon  sifatida  tushuntirgan  [9].  Zamonaviy  talqinda  esa  didaktika
maqsad, mazmun, metod, vosita, tashkil etish va natijalarni aniqlaydigan nazariy
va amaliy ilmiy soha sifatida qaraladi. [10].  Shu yondashuvlardan kelib chiqib,



Qayta  tiklanuvchi  energiya  manbalari  asosidagi  energiya  qurilmalari  ta’lim
yo‘nalishidagi  o‘quv  reja  qayta  loyihalanganda  fazoviy  tasavvur  va  kreativ
fikrlashni  real  muhandislik  vazifalari  bilan  bog‘lovchi  metodikalar  markazga
chiqarilishi lozim [11,12,13].

Amaliy  jihatdan  olib  qaralganda,  innovatsion  texnologiyalarni  o‘quv
jarayoniga integratsiya qilish ta’lim mazmuni va metodlarining zamonaviy hayot
talablari  bilan  uyg‘unlashtirilishini  talab  etadi  [14,15].  Jahon  tajribasi  shuni
ko‘rsatadiki, yangi axborot texnologiyalaridan o‘rinli foydalanish motivatsiya va
bilish  faolligini  oshiradi,  shaxsga  yo‘naltirilgan,  interaktiv  va  rivojlantiruvchi
o‘qitish  texnologiyalarini  amalga  oshirish  imkonini  beradi.  Umumiy  fanlar  va
ixtisoslik fanlari o‘rtasidagi psixologik to‘siqlar kamayadi, sub’ektiv baholashlar
ta’siri qisqaradi, ta’lim sifati va samaradorligi ortadi [16,17,18]. Natijada, loyiha
hamda  muammoga  yo‘naltirilgan  o‘qitish,  keys-stadi,  teskari  loyihalash  va
kooperativ  ijodiy  faoliyat  kabi  metodlar,  ularni  qo‘llab-quvvatlovchi  raqamli
vositalar  bilan  birga,  o‘quv rejaning didaktik  yadrosini  tashkil  etishi  maqsadga
muvofiq bo‘ladi [19,20,21, 22, 23].

Zamonaviy oliy ta’lim tizimida yuqori samaradorlikka erishishning asosiy
omillaridan biri  talabaning o‘quv-tarbiya vazifalarini  hal  qilishdagi faol  sub’ekt
sifatidagi  rolini  kuchaytirishdir.  Oliy  maktab  pedagogikasida  o‘quv  jarayonini
intensivlashtirishga  yo‘naltirilgan  konsepsiyalar  va  texnologiyalar  to‘plangan
bo‘lib,  ular  didaktik  tizimning  samarali  ishlashini  ta’minlaydi  [24].  Shu  bilan
birga, ko‘plab tadqiqotchilar ta’lim nazariyasida qo‘llanadigan asosiy tushunchalar
-  paradigma,  konsepsiya  va  nazariya -  o‘quv rejasini  modernizatsiya  qilishdagi
metodologik  aniqlikni  kafolatlaydi.  Paradigma  muammolarni  qo‘yish  va  hal
etishning  tarixiy-madaniy  kontekstdagi  andozasini,  konsepsiya  o‘zgarishlar
mantiqini  belgilovchi  g‘oyaviy-printsipial  majmuani,  nazariya esa  aniq predmet
doirasidagi  hodisalarni  tushuntirish  va  bashorat  qilishga  xizmat  qiluvchi
isbotlangan  bilimlar  tizimini  anglatadi.  Ta’lim  jarayoni  esa,  umumiy  ma’noda,
modernizatsiya davomida shakllangan ijtimoiy tajribani egallash hamda jamiyat va
davlat ehtiyojlariga mos malakali kadrlarga aylanishning bosh mexanizmi sifatida
talqin etiladi.

Didaktikaning  ko‘p  qirrali  tabiati  o‘quv  jarayonining  ijtimoiy,  mohiyatan
pedagogik va shaxsiy bosqichlarda kechishini ko‘rsatadi, ijtimoiy bosqich umumiy
rivojlanish qonuniyatlarini namoyon etib, maqsad, mazmun, metod va tashkil etish
shakllarini  belgilaydi.  Mohiyatan  pedagogik  bosqich  o‘qituvchi  va  talaba
hamkorligidagi faoliyatning ikki tomonlama xarakterini va unda nazariy bilimlar
bilan bir qatorda ko‘nikma va malakalar shakllanishini ifodalaydi. Shaxsiy bosqich
esa individning o‘ziga xos xususiyatlari, ijtimoiy roli va mehnat sub’ekti sifatidagi
sifatlarini shakllantirish jarayonini qamrab oladi [25]. Mazkur metodologik aniqlik,
N.A. Aleksyuk ta’kidlaganidek, fan ob’ekti va tadqiqot ob’ekti, shuningdek, fan
predmeti va tadqiqot predmeti  farqlanishini  ham talab etadi.  Pedagogika ilmida
odatda  ob’ekt  -  ta’lim  tizimidagi  jarayonlar,  predmet  esa  ularni  eng  samarali
sharoitlarda  amalga  oshirish  omillari  sifatida  belgilanadi  [26].  Shu  tariqa,
modernizatsiyalangan o‘quv reja bir tomondan milliy me’yoriy-huquqiy asoslar va
xalqaro  strategik  tendensiyalar  bilan  muvofiqlashtirilsa,  ikkinchi  tomondan



didaktik talablar, shaxsga yo‘naltirilgan metodlar va autеntik baholash usullariga
tayanishi zarur.

Keltirilgan  nazariy  va  metodik  asoslar  «Qayta  tiklanuvchi  energiya
manbalari  asosidagi  energiya  qurilmalari»  yo‘nalishida  o‘quv  reja
modernizatsiyasining  mazmuniy  chegaralarini  aniq  belgilaydi.  Raqamli  muhit,
simulyatsiya  va  vizuallashtirish  vositalari  bilan  boyitilgan,  kompetensiyaga
tayangan, loyiha va muammoga yo‘naltirilgan,  shaxsiy trajektoriyalarni  qo‘llab-
quvvatlaydigan  va  ishonchli  baholash  mexanizmlariga  ega  didaktik  tizim
bitiruvchilarning  fazoviy  tasavvur  va  kreativ  fikrlash  kompetensiyalarini  real
muhandislik vazifalarida namoyon etishga imkon beradi. Bu esa tarmoq ehtiyojlari
va  «yashil»  iqtisodiyot  maqsadlariga  mos  kadrlar  tayyorlashning  zarur  sharti
sifatida qaraladi.

Xulosa
Tadqiqot natijalari shuni ko‘rsatadiki, ta’lim jarayonining modernizatsiyasi

texnik  yo‘nalishlarda  nafaqat  mazmuniy,  balki  metodologik  yangilanishni  ham
talab  etadi.  “Qayta  tiklanuvchi  energiya  manbalari”  ta’lim yo‘nalishida  fazoviy
tasavvur  va  kreativ  fikrlash  kompetensiyalarini  rivojlantirishga  yo‘naltirilgan
o‘quv tizimini  shakllantirish,  didaktikaning nazariy asoslarini  yangi  sharoitlarga
moslashtirish,  o‘quv  jarayoniga  loyiha  asosidagi,  muammoli  va  interaktiv
metodlarni kiritish zarur.

Raqamli texnologiyalar, simulyatsiya va vizuallashtirish vositalarini o‘quv
rejalarga integratsiya qilish, o‘quvchi shaxsini faol subyekt sifatida rivojlantirish
va  ijtimoiy-texnik  kompetensiyalarni  uyg‘unlashtirish  zamonaviy  muhandislik
ta’limining  barqaror  modelini  yaratish  imkonini  beradi.  Bu  yondashuv,  o‘z
navbatida,  “yashil”  iqtisodiyot,  barqaror  energetika  va  innovatsion  rivojlanish
maqsadlariga  xizmat  qiluvchi  inson kapitalini  shakllantirishda  muhim ahamiyat
kasb etadi.

